
সন্ধিয়াৰ মালিতা



সন্ধিয়াতে ভোটাবোৰ জ্বলি উঠিল 

পামৰী বস্ত্ৰৰ আঁৰত এন্ধাৰৰ আস্ফালন — অগ্নিগড়ৰ তলেৰে অৱনত

ভাওনাৰ বিলম্বিত বচন



দিনান্তৰ সামৰি ক্লান্ত দেহৰ শয়নপ্ৰীতি

উতলা তেজ পানী হৈ পৰে সন্ধিয়াৰ এই মালিতাত

গল্পৰ পাতনিতে গল্প এটা সাৰ পায়

ক্ৰমে উচ্চাংগ হৈ আহে

ডিঙিলৈ উজাই অহা প্ৰেমৰ আৱাহনী সংগীত



সন্ধিয়াতে গুজব এটা ভাঁহি ফুৰে কাণে কাণে

পদূলি শুঙাই শুঙি ফুৰে

আফুলন ফুলনিত হাত দি জৰিমনা ভৰে

কোন সেই বাঁহীবাদক, কি বেজাৰত উজাৰি দিয়ে বুকুভৰা উষ্মা



সন্ধিয়াতে জ্বলি উঠা আৰিয়াৰ পোহৰত হৰধনু ভাঙোতাজনৰো

একেই গুজব

প্ৰজাৰ সুখত বলিয়া সি; বনবাস দিয়ে আপোন তিৰোতাক



মাত্ৰ তিতাত এঙামূৰি দি দি পাৰ হয় সুদীৰ্ঘ ৰাতি

সন্ধিয়াৰে পৰা যি মালিতাৰে থাকে বুকু ভৰি

পুৱালৈ সেই মালিতাৰ শলিতা নুমাই উদং হয় চকুৰ চাকি।

		 এই পৃষ্ঠাটো শেষবাৰৰ কাৰণে ৮ মে' ২০২৩ তাৰিখে ২২:৩৩ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।



		গোপনীয়তা নীতি
	ৱিকিউৎসৰ বিষয়ে
	দায়লুপ্তি
	Code of Conduct
	উন্নয়নকাৰী
	পৰিসংখ্যা
	কুকিৰ বিবৃতি
	মোবাইল সংস্কৰণ



		[image: Wikimedia Foundation]
	[image: Powered by MediaWiki]





		

	
 

 

		
		

সীমিত সমলৰ প্ৰস্থ টগ'ল কৰক







